
Еліміздің ертеңі
“Ұлтын сүю - ұлтшылдық емес, ұлтжандылық”, - деп Бауыржан Момышұлы атамыз айтқандай, біз егемен елімізді, кеңбайтақ жерімізді, кемеңгер ұлтымызды бәрінен жоғары бағалаймыз. Өз ұлтыңды құрмет тұту, туған тарихыңды ұмытпау, ана тіліңнен ажырамау-ел ертеңі атанар жас ұрпақтың бойына сіңірілуге тиісті қағидалар.
Еліміз тәуелсіздік алғаннан бастап жаһандық даму үдерісімен бірге адымдап алға басып келеді. Сол жолда жастар тәрбиесі тұрғысында біраз кемшіліктер болғанын мойындауымыз қажет. 1999 жылы  28 тамызда қабылданған “Қазақстан Республикасының жастар саясаты туралы концепциясының” негізіне сүйеніп, 2004 жылы 7 шілдеде “Жастар саясаты туралы заң” қабылданды. Жастардың қазіргі кезеңдегі саяси-әлеуметтік бағыттағы кез келген бастамалары осы құжат негізінде реттеліп келеді. Президент Қасым-ЖомартТо- қаев: “Еліміздің ертеңі де жастар! Біз жастарға жаңа мүмкіндіктер беруіміз керек. Бұл - бизнес ашу, білім алу, жұмысқа орналасу, табыс табу деген сөз. Өз өмірін жақсартуға, мансабы бойынша жоғарылауға арналған әлеуметтік лифтілер іс жүзінде жұмыс істеуі керек. Біздің елімізде бәсекеге қабілетті әрі талантты жастар көп. Сондықтан осындай креатив жастарға кеңінен жол ашып, жағдай жасау керек. Олар жастық шақтың күш-қайратын егемен елімізді өркендетуге жұмсайды деп сенеміз”, - деген болатын.
Білімді, парасатты ұрпақ қана елдің ертеңгі тұтқасын нығыз ұстай алады. Сондықтан іскерлік, жан-жақтылық, төзімділік, имандылық, инабаттылық тәрізді қасиеттерді жастардың бойына сіңіре білу маңызды. Өкініш- ке қарай, өскелең ұрпақтың барлығында бірдей ұлтжандылық сезімі бар деп айта алмаймын. Жылдар озған сайын ұлттық қасиетіміздің ұйыған қаймағы сұйылып бара жатқандығы аңғарылады. Соның бір көрінісі - қайғылы қаңтарда орын алған оқиғалар.
Жыл басында еліміздің көптеген қалаларында бұзақылық әрекет жасағандардың басым бөлігі жастар болғанын көрдік. Үйлерді өртеп, дүкендерді тонаған да - солар. Бұл жастар тәрбиесінде, оларды әлеуметтік-экономикалық жағынан қолдау ісінде кеткен кейбір қателіктердің көрінісі дер едім. Мемлекет басшысы да осы оқиғадан кейін бұқаралық ақпарат құралдарына берген сұхбатында жастардың әлеуметтікмикалық бейімделуіндегі кемшіліктерді жергілікті атқарушы органдар мен мемлекеттік басқару жүйесі жіберіп отырғанын ашына айтты. Жұмыссыздық, жоғары білім алуға қолжетімсіздік, әлеуметтік жағдайын жақсартуға мүмкіндіктердің аздығы - жастардың болашаққа деген сенімділігін азайтатын жайттар. Салдарынан елдің ертеңі деп бағаланатын жас буынның отансүйгіштік сезімі де әлсірей береді.
Жастардың тәрбиесіне сызат түсіретін тағы бір көрініс - олардың Отан қорғауға деген көзқарасының төмендігі. Оның себебі, бір жағынан, идеологиялық жұмыстың толыққанды жүргізілмеуінде десек, екіншіден, отбасындағы тәрбиеден бастап, қоғамдық ортадағы патриоттық шаралардың өз деңгейінде атқарылмауы деп білемін.
Сондай-ақ жастардың саяси сауаттылығының төмендігі де - үлкен мәселелердің бірі. Жастардың саяси сауаттылығын арттыру ісі бұқаралық ақпарат құралдарына да үлкен мін- деттер жүктейді. Саяси сауаттылық қоғамдағы түрлі оқиғалар мен процестерді дұрыс қабылдау, өз іс-әрекетінде басшылыққа алу, теріс идеологиялық әсерлерге берілмеу имму- нитетін қалыптастырады. Осыны жете түсінгенде ғана жастарымыз Тәуелсіз Қазақстанның құндылықтарын қорғауға даяр болар еді.

